
Dashamaskandhamukhyarthagitih

દશમસ્કન્ધમુખ્યાર્થગીતિઃ

(પઞ્ઝટિકાચ્છન્દઃ)
સચ્ચિત્સુખમૂર્તિર્વિધિતાતઃ     શ્રીદેવકકન્યોદરજાતઃ ।
નન્દયશોદાપુત્રીભૂતઃ પીતબકીપ્રાણોઽપ્યતિપૂતઃ॥ ૧॥
ક્ષિપ્તપદાબ્જવિચૂર્ણિતશકટઃ   સાધુષુ ચરિતૈઃ સુતરાં પ્રકટઃ ।
લીલાલવનિહતતૃણાવર્તઃ શરણં વિદુષાં ખલસંવર્તઃ॥ ૨॥
સ્તનપાને મુખદર્શિતલોકઃ   શિશુચરિતામૃતહતભવશોકઃ ।
યો ગોપીનવનીતસ્તેનઃ સુખયતિ યશસિ મનઃશસ્તે નઃ॥ ૩॥
સ (૧)મૃદોઽદર્શયદશને માત્રે વદને વિશ્વં કમ્પં ગાત્રે ।
બદ્ધ ઉલૂખલ ભાગસિ દામ્ના બહવો મુક્તિમિતા યન્નામ્ના॥ ૪॥
બદ્ધેનાપિ કૃતાવલમમલૌ ધનપતિતનયાવગમૌ(૨) યમલો ।
વત્સબકાદ્યસુરખલકાલઃ પદ્મજમોહનગોવ્રજબાલઃ॥ ૫॥
ધેનુકકાલિયમર્દનદક્ષઃ સુયશઃપ્રમુદિતસજ્જનલક્ષઃ ।
બલમુદ્ધોધ્ય પ્રલમ્બો નીતઃ પ્રલયં યેન જ્વલનઃ પીતઃ॥ ૬॥
ગોપકુમારીજનપટચૌરઃ કાન્ત્યા શ્યામો યશસા ગૌરઃ ।
હતમાથુરવિપ્રસ્ત્રીમોહઃ પ્રણતાખિલજનસુખસન્દોહઃ॥ ૭॥
લીલોદ્ધૃતગોવર્ધનગોત્રઃ શક્રમદહરઃ પુણ્યસ્તોત્રઃ ।
યસ્માન્મુક્તો વરુણાનન્દઃ પ્રાપ્તઃ સ્ત્રીભી રાસાનન્દઃ॥ ૮॥
નન્દમજગરાન્મુનિશાપાત્તં યો મોચિતવાનતિતાપાત્ તં ।
ગોપીહરદરચૂડારાતિઃ સ્ત્રીજનવર્ણિતવેણુખ્યાતિઃ  ॥ ૯॥
લીલાલેશધ્વસ્તારિષ્ટઃ કેશિવધાનન્દિતબહુશિષ્ટઃ  ।
ગુણરઞ્જિતનારદમુનિપાલઃ શિશુદસ્યુવ્યોમાસુરકાલઃ॥ ૧૦॥
દુર્લભદર્શનસુખિતાક્રૂરઃ સન્નિહિતોપ્યભવદ્ વ્રજદૂરઃ ।

યત્ર ઘને ખલકલશો ન્યુબ્જઃ (૩)પાટીરાર્પણતારિતકુબ્જઃ॥ ૧૧॥
નાશિતમાથુરજનહૃત્પીડઃ ક્રીડાનિહતકુવલયાપીડઃ ।
ભુજસમરપ્રમથિતખલમલ્લઃ સ્મિતરસભરપરિશોભિતગલ્લઃ॥ ૧૨॥
રણવેલાહેલાહતકંસઃ (૪)સાત્વતમાનસહંસવતંસઃ ।
(૫)સદનુગ્રહગુરુકુલજનિતનયઃ પ્રોજ્જીવિતસાન્દીપનિતનયઃ॥ ૧૩॥
ઉદ્ધવમુખહતગોપીતાપઃ કુબ્જારતિવરદકુસુમચાપઃ ।
આશ્રિતદાનપતિપ્રિયકર્તા પિતૃભગિનીચિન્તાજ્વરહર્તા॥ ૧૪॥
અસકૃત્કૃતમાગધબલવિલયઃ સાગરરચિતાત્યદ્ભુતનિલયઃ ।
કાલયવનમતિવઞ્ચનદક્ષઃ કૃતમુચુકુન્દક્ષિતિપતિરક્ષઃ ॥ ૧૫॥
મગધમહીપતિકૈતવભીતઃ રૈવતજાદેવર ઇતિ ગીતઃ ।
ભીષ્મકકન્યા રાક્ષસવિધિના યેન હૃતા કરુણામૃતનિધિના॥ ૧૬॥
રુક્મિણ્યામુત્પાદિતકામઃ સ્વીકૃતજામ્બવતીમણિભામઃ ।
કાલિન્દીં  મિત્રોત્તરવિન્દાં હૃતવાન્ સત્યામપિ ગતનિન્દામ્॥ ૧૭॥
ભદ્રાજાનિર્માદ્રીભર્તા દ્વયષ્ટસહસ્રસ્ત્રીપ્રિયકર્તા ।
વૈદર્ભીચેતોહરનર્મા અનુમતરુક્મિવધાગ્રજકર્મા॥ ૧૮॥
પ્રેમભરસમરનિર્જિતશર્વઃ   શાતિતબાણાસુરભુજગર્વઃ ।
નૃગનૃપસદ્ગતિવિતરણવિત્તઃ કૃષ્ટતરણિજાગોપીચિત્તઃ॥ ૧૯॥
પૌણ્ડ્રકકાલઃ કૃત્યાશમનઃ ક્રૂરદ્વિવિદમહાકપિદમનઃ ।
હલલીલોન્મૂલિતનાગપુરઃ સુરમુનિમોહકરચરિતચતુરઃ॥ ૨૦॥
માગધનૃપવધવિસ્મિતવૈદ્યઃ ક્ષતસાધ્વપચિત્યસહનચૈદ્યઃ ।
ધર્મમખાહૃતભૂસુરદાસ્યઃ કુર્વધમસ્ખલિતોદિતહાસ્યઃ॥ ૨૧॥
શાલ્વઘ્નો (૬)દન્તાદ્વક્ત્રઘ્નઃ પાપેલ્વલહતવિપ્રોપઘ્નઃ ।
શ્રીમદ્ધર્મનરેશ્વરદૂતઃ ક્ષિતિભરખલવધપરનરસૂતઃ॥ ૨૨॥
શ્રીદામદ્વિજદારિદ્ર્યહરઃ સ્વવિરહમગ્નસુહૃદ્દત્તકરઃ ।
સુતદર્શનહૃતમાતૃક્લેશઃ સ્વસૃહરણાનુમતગુડાકેશઃ॥ ૨૩॥
ઉદ્ધૃતબહુલાશ્વશ્રુતદેવઃ પાપિવૃકત્રાતમહાદેવઃ ।
ભૃગુગીતાતુલશાન્તિસુશીલઃ ભૂસુરસુતાનયનાદ્ભુતલીલઃ॥ ૨૪॥

ભક્તમયૂરદયામૃતજલદઃ સતતસ્વચારિતવર્ણનબલદઃ ।
તમહં વન્દે ખગપતિકેતું સુખહેતું ભવસાગરસેતુમ્॥ ૨૫॥
અનુપદમેતદ્ ધ્રુવપદમુદિતં વિતરતુ રસિકાનનુપમમુદિતમ્ ।
(અનુષ્ટુપચ્છન્દઃ)
દશમસ્કન્ધમુખ્યાર્થગીતિરેષાઽઘહારિણી ।
સમ્પૂર્ણા યાદવેશાનકૃષ્ણસન્તોપકારિણી॥ ૨૬॥
ઇતિ મયૂર્કવીશ્વરવિરચિતા દશમસ્કન્ધમુખ્યાર્થગીતિઃ સમાપ્તા ।
ટિપ્પણિ
૧। મૃદઃ અશને ભક્ષણે માત્રે યશોદાયૈ વદને વિશ્વં ગાત્રે ચ કમ્પમદર્શયદિત્યન્વયઃ ।
૨। અગમૌ વૃક્ષૌ યમલાર્જુનૌ  ।
૩। પારિશ્ચન્દનમ્ ।
૪। સાત્વતોઽકરસ્તસ્ય માનસં તસ્યાલઙ્કૃતિહંસઃ  ।
૫। મદનુગ્રહાય લોકસઙ્ગ્રહાય  ગુરુકુલે જનિતઃ અધીતઃ નયો નીતિશાસ્ત્રં યેન તાદૃશઃ ।
૬। દન્તાદ્વક્ત્રો વક્ત્રદન્તઃ ।

